
Shri Mahatripura Sundari Hridayam

శ్రీమహాత్రిపురసున్దరీహృదయమ్  

వన్దే సిన్దూరవర్ణాభం   వామోరున్యస్తవల్లభమ్  ।
ఇక్షువారిధిమధ్యస్థమిభరాజముఖం  మహః ॥ ౧॥
గమ్భీరలహరీజాలగణ్డూషితదిగన్తరః  ।
అవ్యాన్మామమృతామ్భోధిరనర్ఘమణిసంయుతః  ॥ ౨॥
మధ్యే తస్య మనోహారి మధుపారవమేదురమ్ ।
ప్రసూనవిగలన్మాధ్వీప్రవాహపరిపూరితమ్   ॥ ౩॥
కిన్నరీగానమేదస్వి క్రీడాకన్దరదన్తురమ్   ।
కాఞ్చనద్రుమధూలీభిః  కల్పితావాలవద్ద్రుమమ్  ॥ ౪॥
ముగ్ధకోకిలనిక్కాణముఖరీకృతదిఙ్ముఖమ్  ।
మన్దారతరుసన్తానమఞ్జరీపుఞ్జపిఞ్జరమ్     ॥ ౫॥
నాసానాడిన్ధమస్మేరనమేరుసుమసౌరభమ్  ।
ఆవృన్తహసితామ్భోజదీవ్యద్విభ్రమదీర్ఘికమ్   ॥ ౬॥
మన్దరక్తశుకీదష్టమాతులుఙ్గఫలాన్వితమ్     ।
సవిధస్యన్దమానాభ్రసరిత్కల్లోలవేల్లితమ్     ॥ ౭॥
ప్రసూనపాంసుసౌరభ్యపశ్యతోహరమారుతమ్  ।
వకులప్రసవాకీర్ణం   వన్దే నన్దనకాననమ్  ॥ ౮॥
తన్మధ్యే నీపకాన్తారం తరణిస్తమ్భకారణమ్ ।
మధుపాలివిమర్దాలికలక్వాణకరమ్బితమ్  ॥ ౯॥
కోమలశ్వశనాధూతకోరకోద్గతధూలిభిః  ।
సిన్దూరితనభోమార్గం   చిన్తితం సిద్ధవన్దిభిః   ॥ ౧౦॥
మధ్యే తస్య మరున్మార్గలమ్బిమాణిక్యతోరణమ్  ।
శాణోల్లిఖితవైదూర్యక్లృప్తసాలసమాకులమ్     ॥ ౧౧॥
మాణిక్యస్తమ్భపటలీమయూఖవ్యాప్తదిక్తటమ్  ।

శ్రీమహాత్రిపురసున్దరీహృదయమ్  

పఞ్చవింశతిసాలాఢ్యాం నమామి నగరోత్తమమ్ ॥ ౧౨॥
తత్ర చిన్తామణిగృహం తడిత్కోటిసముజ్జ్వలమ్  ।
నీలోత్పలసమాకీర్ణనిర్యూహశతసఙ్కులమ్  ॥ ౧౩॥
సోమకాన్తమణిక్లృప్తసోపానోద్భాసివేదికమ్   ।
చన్ద్రశాలాచరత్కేతుసమాలీఢనభోన్తరమ్  ॥ ౧౪॥
గారుత్మతమణీక్లృప్తమణ్డపవ్యూహమణ్డితమ్     ।
నిత్యసేవాపరామర్త్యనిబిడద్వారశోభితమ్ ॥ ౧౫॥
అధిష్ఠితం  ద్వారపాలైరసితోమరపాణిభిః  ।
నమామి నాకనారీణాం సాన్ద్రసఙ్గీతమేదురమ్   ॥ ౧౬॥
తన్మధ్యే తరుణార్కాభం తప్తకాఞ్చననిర్మితమ్ ।
శక్రాదిమద్ద్వారపాలైస్సన్తతం     పరివేష్టితమ్  ॥ ౧౭॥
చతుష్షష్టిమహావిద్యాకలాభిరభిసంవృతమ్   ।
రక్షితం యోగినీవృన్దై రత్నసింహాసనం భజే ॥ ౧౮॥
మధ్యే తస్య మరుత్సేవ్యం చతుర్ద్వారసముజ్జ్వలమ్   ।
చతురస్రత్రిరేఖాఢ్యాం   చారుత్రివలయాన్వితమ్  ॥ ౧౯॥
కలాదలసమాయుక్తం కనదష్టదలాన్వితమ్  ।
చతుర్దశారసహితం  దశారద్వితయాన్వితమ్ ॥ ౨౦॥
అష్టకోణయుతం  దివ్యమగ్నికోణవిరాజితమ్ ।
యోగిభిః పూజితంయోగియోగినీగణసేవితమ్ ॥ ౨౧॥
సర్వదుఃఖప్రశమనం  సర్వవ్యాధివినాశనమ్ ।
విషజ్వరహరం పుణ్యం వివిధాపద్విదారణమ్ ॥ ౨౨॥
సర్వదారిద్ర్యశమనం  సర్వభూపాలమోహనమ్ ।
ఆశాభిపూరకం దివ్యమర్చకానామహర్నిశమ్ ॥ ౨౩॥
అష్టాదశసుమర్మాఢ్యం  చతుర్వింశతిసన్ధినమ్  ।
శ్రీమద్విన్దుగృహోపేతం   శ్రీచక్రం   ప్రణమామ్యహమ్  ॥ ౨౪॥
తత్రైవ  బైన్దవస్థానే    తరుణాదిత్యసన్నిభమ్ ।
పాశాఙ్కుశధనుర్బాణపరిష్కృతకరామ్బుజమ్ ॥ ౨౫॥

పూర్ణేన్దుబిమ్బవదనం   ఫుల్లపఙ్కజలోచనమ్  ।
కుసుమాయుధశ‍ృఙ్గారకోదణ్డకుటిలభ్రువమ్    ॥ ౨౬॥
చారుచన్ద్రకలోపేతం  చన్దనాగురురూషితమ్  ।
మన్దస్మితమధూకాలికిఞ్జల్కితముఖామ్బుజమ్   ॥ ౨౭॥
పాటీరతిలకోద్భాసిఫాలస్థలమనోహరమ్  ।
అనేకకోటికన్దర్పలావణ్యమరుణాధరమ్  ॥ ౨౮॥
తపనీయాంశుకధరం తారుణ్యశ్రీనిషేవితమ్  ।
కామేశ్వరమహం వన్దే కామితార్థప్రదం   నృణామ్ ॥ ౨౯॥
తస్యాఙ్కమధ్యమాసీనాం తప్తహాటకసన్నిభామ్ ।
మాణిక్యముకుటచ్ఛాయామణ్డలారుణదిఙ్ముఖామ్  ॥ ౩౦॥
కలవేణీకనత్ఫుల్లకహ్లారకుసుమోజ్జ్వలామ్    ।
ఉడురాజకృతోత్తంసాముత్పలశ్యామలాలకామ్ ॥ ౩౧॥
చతుర్థీచన్ద్రసచ్ఛాత్రఫాలరేఖాపరిష్కృతామ్    ।
కస్తూరీతిలకారూఢకమనీయలలన్తికామ్ ॥ ౩౨॥
భ్రులతాశ్రీపరాభూతపుష్పాయుధశరాసనామ్   ।
నాలీకదలదాయాదనయనత్రయశోభితామ్  ॥ ౩౩॥
కరుణారసమ్పూర్ణకటాక్షహసితోజ్జ్వలామ్   ।
భవ్యముక్తామణిచారునాసామౌక్తికవేష్టితామ్  ॥ ౩౪॥
కపోలయుగలీనృత్యకర్ణతాటఙ్కశోభితామ్  ।
మాణిక్యవాలీయుగలీమయూఖారుణదిఙ్ముఖామ్ ॥ ౩౫॥
పరిపక్వసుబిమ్బాభాపాటలాధరపల్లవామ్  ।
మఞ్జులాధరపర్వస్థమన్దస్మితమనోహరామ్    ॥ ౩౬॥
ద్విఖణ్డద్విజరాజాభగణ్డద్వితయమణ్డితామ్    ।
దరఫుల్లలసద్గణ్డధవలాపూరితాననామ్    ॥ ౩౭॥
పచేలిమేన్దుసుషమాపాటచ్చరముఖప్రభామ్   ।
కన్ధరాకాన్తిహసితకమ్బుబిమ్బోకడమ్బరామ్  ॥ ౩౮॥
కస్తూరీకర్దమాశ్యామకన్ధరామూలకన్దరామ్    ।

వామాంసశిఖరోపాన్తవ్యాలమ్బిఘనవేణికామ్ ॥ ౩౯॥
మృణాలకాణ్డదాయాదమృదుబాహుచతుష్టయామ్   ।
మణికేయూరయుగలీమయూఖారుణవిగ్రహామ్  ॥ ౪౦॥
కరమూలలసద్రత్నకఙ్కణక్వాణపేశలామ్  ।
కరకాన్తిసమాధూతకల్పానోకహపల్లవామ్  ॥ ౪౧॥
పద్మరాగోర్మికాశ్రేణిభాసురాఙ్గులిపాలికామ్   ।
పుణ్డ్రకోదణ్డపుష్పాస్త్రపాశాఙ్కుశలసత్కరామ్    ॥ ౪౨॥
తప్తకాఞ్చనకుమ్భాభస్తనమణ్డలమణ్డితామ్   ।
ఘనస్తనతటీక్లృప్తకాశ్మీరక్షోదపాటలామ్   ॥ ౪౩॥
కూలఙ్కషకుచస్ఫారతారహారవిరాజితామ్ ।
చారుకౌసుమ్భకూర్పాసచ్ఛన్నవక్షోజమణ్డలామ్  ॥ ౪౪॥
నవనీలఘనశ్యామరోమరాజివిరాజితామ్ ।
లావణ్యసాగరావర్తనిభనాభివిభూషితామ్ ॥ ౪౫॥
డిమ్భముష్టితలగ్రాహ్యమధ్యయష్టిమనోహరామ్    ।
నితమ్బమణ్డలాభోగనిక్వణన్మణిమేఖలామ్  ॥ ౪౬॥
సన్ధ్యారుణక్షౌమపటీసఞ్ఛన్నజఘనస్థలామ్   ।
ఘనోరుకాన్తిహసితకదలీకాణ్డవిభ్రమామ్   ॥ ౪౭॥
జానుసమ్పుటకద్వన్ద్వజితమాణిక్యదర్పణామ్  ।
జఙ్ఘాయుగలసౌన్దర్యవిజితానఙ్గకాహలామ్    ॥ ౪౮॥
ప్రపదచ్ఛాయసన్తానజితప్రాచీనకచ్ఛపామ్   ।
నీరజాసనకోటీరనిఘృష్టచరణామ్బుజామ్  ॥ ౪౯॥
పాదశోభాపరాభూతపాకారితరుపల్లవామ్  ।
చరణామ్భోజశిఞ్జనమణిమఞ్జీరమఞ్జులామ్    ॥ ౫౦॥
విబుధేన్ద్రవధూత్సఙ్గవిన్యస్తపదపల్లవామ్     ।
పార్శ్వస్థభారతీలక్ష్మీపాణిచామరవీజితామ్  ॥ ౫౧॥
పురతో నాకనారీణాం పశ్యన్తీం నృత్తమద్భుతమ్  ।
భ్రూలతాఞ్చలసమ్భూతపుష్పాయుధపరమ్పరామ్  ॥ ౫౨॥

ప్రత్యగ్రయౌవనోన్మత్తపరిఫుల్లవిలోచనామ్    ।
తామ్రోష్ఠీం   తరలాపాఙ్గీం  సునాసాం సున్దరస్మితామ్  ॥ ౫౩॥
చతురర్థధ్రువోదారాం   చామ్పేయోద్గన్ధికున్తలామ్   ।
మధుస్నపితమృద్వీకమధురాలాపపేశలామ్ ॥ ౫౪॥
శివాం షోడశవార్షీకాం  శివాఙ్కతలవాసినీమ్ ।
చిన్మయీం హృదయమ్భోజే చిన్తయేజ్జాపకోత్తమః  ॥ ౫౫॥
ఫలశ్రుతిః  ।
ఇతి త్రిపురసున్దర్యా   హృదయం సర్వకామదమ్ ।
సర్వదారిద్ర్యశమనం  సర్వసమ్పత్ప్రదం నృణామ్ ॥ ౫౬॥
తాపజ్వరార్తిశమనం తరుణీజనమోహనమ్ ।
మహావిషహరం పుణ్యం మాఙ్గల్యకరమద్భుతమ్  ॥ ౫౭॥
అపమృత్యుహరం దివ్యమాయుష్యశ్రీకరం  పరమ్ ।
అపవర్గైకనిలయమవనీపాలవశ్యదమ్  ॥ ౫౮॥
పఠతి ధ్యానరత్నం యః ప్రాతస్సాయమతన్ద్రితః   ।
న విషాదైస్స  చ పుమాన్ ప్రాప్నోతి  భువనత్రయమ్  ॥ ౫౯॥
ఇతి శ్రీమహాత్రిపురసున్దరీహృదయం    సమ్పూర్ణమ్  ।
శ్రీపరామ్బా  సుప్రసన్నా  వరదాఽస్తు ॥

